
OBRAĆANJE MINISTRA ODBRANE – ANALIZA ANGAŽOVANJA OS BIH U PRUŽANJU POMOĆI CIVILNIM VLASTIMA U TOKU ELEMENTARNE NEPOGODE – POPLAVE DOM OS BIH, 01. 10.2014.
Uvaženi generali, generale Jeleč, generale Mašoviću, generale Tepšiću, gospodo oficiri Zajedničkog štaba, NATO štaba, EUFOR-a, poštovane kolege
Sa posebnim zadovoljstvom želim Vas pozdraviti u ime Ministarstva odbrane, i u svoje lično ime, i zahvaljujem na pozivu koji ste mi uputili da prisustvujem ovom brifingu. 
Prije svega, koristim priliku da svojim prisustvom ovoj Analizi angažovanja Oružanih snaga BiH u pružanju pomoći civilnim vlastima za vrijeme i nakon poplava, izrazim zahvalnost svim pripadnicima Oružanih snaga BiH za njihov dosadašnji angažman.
Za naš angažman, za upotrebu kapaciteta Zračnih snaga, inžinjerijskih jedinica, logističke podrške i drugih kapaciteta, u proteklom periodu sam i lično dobio mnoge pohvale, počevši od lokalne zajednice, kantonalnih, entitetskih i državnih struktura, predstavnika međunarodne zajednice i samih građana. 

Iz moje perspektive, kao ministar odbrane, uvjerio sam se da su naši pripadnici pokazali visok nivo odgovornosti, spremnosti i obučenosti tokom poplava i nakon njih, sa velikim brojem pojedinačnih primjera lične hrabrosti, požrtvovanja i najvišeg nivoa posvećenosti prilikom izvršenja zadataka. 

Istovremeno, želim i da mi kroz diskusiju brifingu ukažete i na probleme, kojih je sigurno bilo, kako bi u periodu koji je pred nama, pokušali unaprijediti naše potrebne kapacitete u segmentu pomoći civilnim organima vlasti u situacijama prirodnih katastrofa i nesreća. 
Gospodo oficiri,

Moje je mišljenje da su naši vojnici i komandni kadar pokazali spremnost da mogu odgovoriti svim izazovima koji se postave pred njih, da su dovoljno obučeni i sposobni da daju adekvatan odgovor za prevazilaženje kriznih situacija, kao i da su spremni u svakom momentu pružiti pomoć civilnom stanovništvu.

Ja Vam iskreno čestitam na ostvarenim rezultatima, a pohvale izražavam i Zajedničkom štabu Oružanih snaga i svim potčinjenim jedinicama za angažovanje u kriznoj situaciji, u sanaciji poplavljenih područja, kroz vježbu „Zajednički napor“ koju smo imali zajedno sa EUFOR-om, a i nakon toga. 

Ministarstvo odbrane i Oružane snage BiH su pokazali spremnost zajedničkog djelovanja sa entitetskim organima vlasti, civilnom zaštitom, lokalnom zajednicom, entitetskim policijama i sigurnosnim stukturama. Pokazalo se i da kapaciteti na ovom nivou nisu mogli riještiti kriznu situaciju. Mi smo, moj je utisak, uprkos ograničenim resursima, pokazali da u svakoj kriznoj situaciji možemo intervenisati i to je nešto što trebamo i dalje razvijati.
Više puta sam do sada isticao da je nama žao što naš ljudski potencijal nije maksimalno iskorišten zbog nedostatka modernije opreme. Znam i da nam trebaju bolji čamci, bolji helilkopteri, bolja oprema, ali isto tako znam i neka tako i ostane, da stručni, profesionalni i ljudski faktor nikada sa naše strane nije i ne smije doći u pitanje. 

Važna je činjenica da su Oružane snage BiH još jednom pokazale da su nezamjenljiv faktor unutarnje stabilnosti u BiH i da su odlučne da pruže maksimalan doprinos i pomoći lokalnoj zajednici i državi u cjelini u svim kriznim situacijama. 

Ovo naglašavam iz razloga što obični građani (a u to smo se uvjerili za vrijeme krizne situacije sa poplavama), potpuno razumiju ulogu, ciljeve i misiju Oružanih snaga BiH. 

Zahtjevi za angažiranje resursa Oružanih snaga BiH su stizali iz više od 30 općina i gradova širom BiH (Banjaluka, Bijeljina, Bihać, Bratunac, Brčko, Doboj, Doboj-istok i Doboj-jug, Derventa, Jezero, Čelinac, Gračanica, Kalesija, Kozarska Dubica, Maglaj, Milići, Olovo, Osmaci, Orašje, Odžak, Prijedor, Petrovo, Sanski Most, Srebrenica, Sapna, Srebrenik, Sarajevo, Šamac, Tuzla, Šekovići, Travnik, Zenica, Zvornik,  Žepče, Živinice, Lopare i Vukosavlje) i ponosan sam na činjenicu da smo pomogli svima u državi koji su od nas tražili pomoć. 

Vjerujem, također, da su se međunarodna zajednica, a posebno NATO i države članice NATO-a, još jednom uvjerili u profesionalnost, odgovornost i kvalitet naših Oružanih snaga i da će ubrzati proces približavanja Bosne i Hercegovine ovom Savezu. Uvijek trebamo imati u vidu da će članstvo u NATO savezu, kojem težimo, osigurati kontinuiran profesionalni razvoj Oružanih snaga. To će omogućiti da naše oružane snage još bolje i efikasnije služe građanima Bosne i Hercegovine, a naša je obaveza da u svakoj prilici pokažemo da su Oružane snage BiH nezamjenljiv faktor u afirmaciji  Bosne i Hercegovine.
Gospodo generali, komandanti, poštovani oficiri, 

Koristim priliku i da izrazim svoju uvjerenost da ćete i ubuduće sve zadatke i obaveze koje pred vas postavi Ministarstvo odbrane i Predsjedništvo BiH izvršavati na najbolji način, iako će profesionalna i lična iskušenja i dalje biti pred vama.
Obučenost, znanje, zalaganje, trud, rad, hrabrost i disciplina koje provode pripadnici naših Oružanih snaga, vjetar su u leđa našoj državi i na međunarodnom planu i snažan argument u daljim aktivnostima za pristupanje Bosne i Hercegovine NATO savezu. Na taj način i sami postajemo kredibilan i respektabilan partner u međunarodnoj zajednici.
Hvala vam,
БОСНА И ХЕРЦЕГОВИНА

